
IX Međunarodna konferencija „Zaštita podataka“, Moskva, 06.-09.11.2018.

IX Međunarodna konferencija „Zaštita podataka“ održala se od 06. do 09. novembra 2018. u Moskvi, u organizaciji Ministarstva za telekomunikacije i masovne komunikacije Ruske Federacije (ROSKOMNADZOR).
Konferencija je okupila predstavnike nadzornih tijela i kontrolora Ruske Federacije, zatim predstavnike tijela za zaštitu podataka iz Azerbajdžana, Jordana, Srbije, Bugarske, Mađarske, Italije, Kine, Južnoafričke Republike i BiH, te predstavnike međunarodnih organizacija, ruskih zakonodavnih i izvršnih tijela, najvećih kontrolora ličnih podataka, kao i predstavnika ekspertnih zajednica.

Prema ustaljenoj praksi, održana je i Zatvorena sjednica za članove stranih delegacija, na kojoj su se diskutovale teme vezane za izazove i rizike u postupku usklađivanja nacionalnih zakona o zaštiti ličnih podataka sa aspekta Opće uredbe o zaštiti podataka (GDPR), te iskustva u primjeni GDPR-a u zemljama članicama Europske unije. Predstavnici Agencije za zaštitu ličnih podataka u BiH upoznali su prisutne o aktivnostima koje Agencija poduzima da bi pravne subjekte iz BiH, koji posluju u EU u vidu nuđenja svojih proizvoda i usluga u EU, upoznala sa uticajem GDPR-a u odnosu na njih, te o aktivnostima Radne grupe koja radi na usaglašavanju novog Zakona o zaštiti ličnih podataka sa novim zakonodavstvom EU.

Tokom Otvorenog dijela Konferencije, učesnici su održali prezentacije koje su obuhvatile sljedeće teme: zakonodavna reforma u oblasti zaštite ličnih podataka; problemi i dobre prakse u postupku razvoja digitalne ekonomije; uticaj  GDPR-a u razvoju digitalne ekonomije; relevantne oblasti za poboljšanje legislative u obradi ličnih podataka povodom rješavanja problema i stvaranja inovativnih softwerskih rješenja u digitalnoj ekonomiji; Veliki podaci (Big Data) u digitalnoj ekonomiji; razvoj nacionalnih programa digitalne ekonomije i glavni ciljevi u reguliranju; GDPR-šta se promijenilo nakon 25. maja 2018. - od teorije do prakse; implementacija zahtjeva GDPR-a u Sberbank; lični podaci na internetu - mogućnosti i rizici, društveni mediji - inovativno polje razvoja poslovanja ili novi medij za privatnost - pronalaženje ravnoteže, pitanja zaštite ličnih podataka u kontekstu razvoja digitalne ekonomije.
Ispred Agencije, na Konferenciji su učestvovala dva savjetnika za inspekcijski nadzor iz Sektora za inspekcijski nadzor, prigovore i Glavni registar.
